
8 sentyabr 2022-ci il, cümə axşamı6
Azərbaycan Respublikası Nazirlər Kabinetinin Qərarı
№ 341     Bakı şəhəri, 3 sentyabr 2022-ci il

“Sığorta vəsaitindən, o cümlədən sığorta 
ehtiyatından istifadə Qaydası”nın təsdiq 
edilməsi haqqında

“Hərbi qulluqçuların dövlət icbari şəxsi 
sığortası haqqında” Azərbaycan Respublika-
sının Qanununda dəyişiklik edilməsi barədə” 
Azərbaycan Respublikasının 2021-ci il 3 dekabr 
tarixli 418-VIQD nömrəli Qanununun tətbiqi və 
“Hərbi qulluqçuların dövlət icbari şəxsi sığortası 
haqqında” Azərbaycan Respublikası Qanunu-
nun tətbiq edilməsi barədə” Azərbaycan Res-
publikası Prezidentinin 1997-ci il 25 iyul tarixli 
620 nömrəli Fərmanında dəyişiklik edilməsi 
haqqında” Azərbaycan Respublikası Preziden-
tinin 2021-ci il 29 dekabr tarixli 1544 nömrəli 

Fərmanının 2.1.3-cü yarımbəndinin icrasını 
təmin etmək məqsədilə Azərbaycan Respubli-
kasının Nazirlər Kabineti qərara alır:

1. “Sığorta vəsaitindən, o cümlədən sığorta 
ehtiyatından istifadə Qaydası” təsdiq edilsin 
(əlavə olunur).

2. Bu Qərarda dəyişiklik Azərbaycan 
Respublikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər. 

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 342     Bakı şəhəri, 3 sentyabr 2022-ci il

“Donor orqanların transplantasiyası me-
todu ilə müalicə zərurətinin təcililik statusu-
na dair Meyarlar”ın və “Resipiyentin sağ-
lamlığı üçün təhlükə törədən xəstəliklərin 
Siyahısı”nın təsdiq edilməsi haqqında

“İnsan orqan və toxumalarının donorluğu və 
transplantasiyası haqqında” Azərbaycan Res-
publikasının 2020-ci il 20 oktyabr tarixli 189-VIQ 
nömrəli Qanununun tətbiqi barədə” Azərbaycan 
Respublikası Prezidentinin 2020-ci il 8 dekabr 
tarixli 1208 nömrəli Fərmanının 1.1.3-cü və 
1.1.6-cı yarımbəndlərinin icrasını təmin etmək 
məqsədilə Azərbaycan Respublikasının Nazirlər 
Kabineti qərara alır:

1. “Donor orqanların transplantasiyası meto-
du ilə müalicə zərurətinin təcililik statusuna dair 
Meyarlar” təsdiq edilsin (əlavə olunur).

2. “Resipiyentin sağlamlığı üçün təhlükə 
törədən xəstəliklərin Siyahısı” təsdiq edilsin 
(əlavə olunur).

3. Bu Qərarda dəyişiklik Azərbaycan 
Respublikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

Əli ƏSƏDOV 
Azərbaycan Respublikasının Baş naziri

№ 343     Bakı şəhəri, 3 sentyabr 2022-ci il

“Donor orqanların götürülməsi, hazırlan-
ması, saxlanması, daşınması və transplanta-
siyası Qaydası”nın təsdiq edilməsi haqqında

“İnsan orqan və toxumalarının donorluğu və 
transplantasiyası haqqında” Azərbaycan Res-
publikasının 2020-ci il 20 oktyabr tarixli 189-VIQ 
nömrəli Qanununun tətbiqi barədə” Azərbaycan 
Respublikası Prezidentinin 2020-ci il 8 de-
kabr tarixli 1208 nömrəli Fərmanının 1.1.4-cü 
yarımbəndinin icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

1. “Donor orqanların götürülməsi, hazırlan-
ması, saxlanması, daşınması və transplantasi-
yası Qaydası” təsdiq edilsin (əlavə olunur).

2. Azərbaycan Respublikasının Səhiyyə 
Nazirliyi:

2.1. beynəlxalq təcrübə nəzərə alınmaqla, 

donor orqanların götürülməsi, hazırlanması, 
saxlanması, daşınması prosesinin təşkilinə 
və transplantasiya metodu ilə tibbi yardım 
göstərilməsinə dair tələbləri iki ay müddətində 
təsdiq etsin və Azərbaycan Respublikasının 
Hüquqi Aktların Dövlət Reyestrinə daxil edilməsi 
barədə Azərbaycan Respublikasının Nazirlər 
Kabinetinə məlumat versin;

2.2. bu Qərardan irəli gələn digər məsələləri 
həll etsin.

3. Bu Qərarda dəyişiklik Azərbaycan 
Respublikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 344     Bakı şəhəri, 3 sentyabr 2022-ci il

“Donorlar, resipiyentlər və donor orqan-
ların vahid dövlət informasiya bazasının 
Əsasnaməsi”nin təsdiq edilməsi haqqında

“İnsan orqan və toxumalarının donorluğu və 
transplantasiyası haqqında” Azərbaycan Res-
publikasının 2020-ci il 20 oktyabr tarixli 189-VIQ 
nömrəli Qanununun tətbiqi barədə” Azərbaycan 
Respublikası Prezidentinin 2020-ci il 8 de-
kabr tarixli 1208 nömrəli Fərmanının 1.1.5-ci 
yarımbəndinin icrasını təmin etmək məqsədilə 
Azərbaycan Respublikasının Nazirlər Kabineti 
qərara alır: 

1. “Donorlar, resipiyentlər və donor or-
qanların vahid dövlət informasiya bazasının 
Əsasnaməsi” təsdiq edilsin (əlavə olunur).

2. Azərbaycan Respublikasının Səhiyyə 
Nazirliyi, Azərbaycan Respublikasının Ədliyyə 
Nazirliyi, Azərbaycan Respublikasının Daxili 
İşlər Nazirliyi, Azərbaycan Respublikasının 

Əmək və Əhalinin Sosial Müdafiəsi Nazirliyi 
və İcbari Tibbi Sığorta üzrə Dövlət Agent-
liyi fəaliyyət istiqamətlərinə uyğun olaraq 
bu Qərarın 1-ci hissəsi ilə təsdiq edilən 
Əsasnamənin 6-cı hissəsində nəzərdə tutulmuş 
müvafiq məlumatların Elektron Hökumət İnfor-
masiya Sistemi vasitəsilə əldə olunmasını təmin 
etmək məqsədilə həmin məlumatların “Do-
norlar, resipiyentlər və donor orqanların vahid 
dövlət informasiya bazası”na daxil edilməsini 
(ötürülməsini) mütəmadi olaraq təmin etsinlər.

3. Bu Qərarda dəyişiklik Azərbaycan Res-
publikası Preziden-tinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 345     Bakı şəhəri, 3 sentyabr 2022-ci il

“Transplantasiya məqsədilə donor or-
qanların idxalı və ixracı Qaydası”nın təsdiq 
edilməsi haqqında

“İnsan orqan və toxumalarının donorluğu və 
transplantasiyası haqqında” Azərbaycan Res-
publikasının 2020-ci il 20 oktyabr tarixli 189-VIQ 
nömrəli Qanununun tətbiqi barədə” Azərbaycan 
Respublikası Prezidentinin 2020-ci il 8 de-
kabr tarixli 1208 nömrəli Fərmanının 1.1.7-ci 
yarımbəndinin icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

1. “Transplantasiya məqsədilə donor or-
qanların idxalı və ixracı Qaydası” təsdiq edilsin 
(əlavə olunur).

2. Bu Qərarda dəyişiklik Azərbaycan 
Respublikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

Əli ƏSƏDOV 
Azərbaycan Respublikasının Baş naziri

Qeyd: Qərarlara edilmiş əlavələrin tam mətni ilə www.nk.gov.az və 
www.xalqqazeti.com saytlarında tanış ola bilərsiniz.

Bu, təkcə riyakarlıq və ya ikili standart deyil 
Həm də, erməni mənbələrindən daha çox pul qoparmaq üçün atılan addımlardır

Artıq Azərbaycan beynəlxalq 
aləmin mühüm aktorlarından 
birinə çevrilmiş, BMT Təhlükəsizlik 
Şurasının məlum münaqişə ilə bağlı 
qətnamələrini təkbaşına icrasına 
nail olaraq öz ərazi bütövlüyünü 
bərpa etmiş və regionda yeni 
reallıqlar yaratmışdır. Müzəffər Ali 
Baş Komandanımızın və rəşadətli 
Azərbaycan Ordusunun yaratdığı yeni 
reallıqları dünyanın ən güclü dövlətləri 
və bütün mötəbər beynəlxalq 
təşkilatları qəbul etsələr də, hələ 
də ordan-burdan antiAzərbaycan 
bəyanatlar eşidilməkdədir. 

Biz buna təəccüblənmirik. Çünki 
Azərbaycan Ordusu Ermənistan 
silahlı qüvvələrini darmadağın etmiş, 
apardığımız siyasət nəticəsində 
rəsmi İrəvan diz çökmüşdür. 
Ancaq beynəlxalq aləmdəki 
erməni lobbisi də hələ mövcuddur, 
maddi imkanlar müqabilində ikili 
standartlardan əl çəkməyən qüvvələr 
də. Həmin qüvvələr Azərbaycan 
və Türkiyə əleyhinə olan, həm 
də bitib-tükənməyən arzularını 
reallaşdırmaq üçün Amerika Birləşmiş 
Ştatları kimi qüdrətli dövlətin bəzi 
konqresmenlərini də ələ alaraq, onları 
Azərbaycan əleyhinə çıxış etməyə 
“həvəsləndirirlər”.

Bu gün Ermənistan mətbuatında 
“Nikol Paşinyan Araik Arutyunyanı 
həbs etdirəcək” manşetini yaymayan , 
demək olar ki, heç bir xəbər agentliyi 
qalmayıb. Belə bir vaxtda okeanın 
o tayından erməni separatçılarının 
rəhbəri Araik Arutyunyana təbrik 
məktubu göndərilməsi, sadəcə ABŞ 
Konqresi tərəfindən Azərbaycanın 
ərazi bütövlüyünə qarşı təxribat 
törədilməsidir. Belə ki, ABŞ 
konqresinin Erməni İşləri Komitəsinin 
üzvləri Frenk Fallon, Qus Bilirakis, 
Ceki Spir, Devid Valdao və Adam Şiff 
erməni separatçılarının rəhbəri Araik 
Arutyunyana göndərdiyi məktubda 
Azərbaycanla bağlı təxribat və böhtan 
xarakterli fikirlər yer alıb. 

Ekspertlər bu ölkənin 
Azərbaycandakı səfirinin Şuşa 
şəhərinə səfərdən imtinasından sonra 
konqresmenlərin də belə “özbaşınalıq 
etməsi”ni  ikiüzlü siyasət adlandırırlar. 
Əslində, həmin ekspertlər haqlıdırlar. 
Çünki həm cənab Prezident 
Cozef Baydenin dövlət başçımıza 
göndərdiyi məktublarda, həm də 
ABŞ Dövlət Departamenti rəhbərinin 
Azərbaycan Prezidentinə zənglərində 
bu dövlətin Azərbaycanla əməkdaşlığı 
barədə olduqca açıq və qətiyyətli 
mövqe sərgilənir. Konqresmenlər isə 
sanki ABŞ dövlətini deyil, Birləşmiş 
Ştatlardakı erməni dairələrini təmsil 
edirlər. 

Analitiklər ortaya sual qoyurlar 
ki, Azərbaycanın ərazi bütövlüyünə 
hörmətsizlik nümayiş etdirən ABŞ 
rəsmilərinin erməni separatçılarına 
dəstəyinin arxasında nələr dayanır? 
Politoloqlar həmin sualın cavabını 
tapmaq üçün o qədər də əziyyət 
çəkmirlər. Çünki ABŞ Konqresinin 
həmin üzvlərinin erməni lobbisi ilə sıx 
təmasda olduğunu bilməyən yoxdur. 

Mətbuatda o da bildirilir ki, ABŞ-ın 
“sözükeçən” konqresmenlərdən olan 
Mendesin həyat yoldaşı da ermənidir. 
Ona görə bu insanların canfəşanlığı 
şəxsi maraqlarının nəticəsidir. 
Onlar ABŞ-ın dövlət maraqları ilə 
bunu pərdələməyə çalışır, belə 

çirkin əməlləri ABŞ-ın mövqeyi kimi 
qələmə verirlər. Ancaq çox təəssüf 
ki, ABŞ rəsmiləri bu məsələyə 
münasibət bildirmirlər. Məhz həmin 
susqunluqlara görə də bu ölkədəki 
erməni lobbisi daha da azğınlaşır.

Bütün bunlar az imiş kimi, 
Vaşinqtonun bəzi dövlət rəsmiləri 
guya Ermənistan və Azərbaycan 
arasında münaqişənin bitmədiyi, 
Minsk qrupunun bərpası və digər 
reallığı əks etdirməyən fikirlərlə 
dolu açıqlamalar yayır, bununla da 
separatçılara dəstək verdiklərini 
gizlətmirlər.

Ancaq bu zaman ortaya sual 
çıxır: “ABŞ konqresmenləri Donbas, 
Abxaziya – Osetiya, Dnesteyanıdakı 
separatçılara qarşı çıxışlar edir, hay-
küylü bəyanatlarla gündəmə gəlirsə, 
bəs onda konqresmenlər həmin 
separatçıları nə üçün təbrik etmirlər?” 
Bu sualın da cavabı aydındır: 
Donbas, Abxaziya və Dnestryanı 
ölkələrdəki separatçılar ermənilərin 
maraq dairəsində deyil. Vəssalam!

Ancaq bir məsələni unudurlar ki, 
ABŞ dövlət rəhbərliyi Azərbaycanla 
əməkdaşlığa böyük önəm verir. Son 
15 ildə Ağ evə rəhbərlik edənlərin 
hamısı Prezident İlham Əliyevə 
göndərdiyi məktubda açıq şəkildə 
yazırlar ki, biz rəsmi Bakı ilə bundan 
sonra da hərtərəfli əməkdaşlıqda 
maraqlıyıq. Əli erməni mafiyalarının 
cibində olanlar isə ikiüzlülük edir, 
riyakar mövqe tuturlar, Ağ evin 
əməkdaşlıq etdiyi Azərbaycana qarşı 
terror, təxribat, soyqırımı və işğal 
törətmiş adamları yeni həyasızlıqlara 
ruhlandırırlar. 

Təbii ki, maddi imkanlar 
müqabilində törədilən bu qərəzçilik, 
riyakarlıq və ikili standartlar ABŞ kimi 
güclü dövlətin beynəlxalq aləmdəki 
nüfuzuna ağır zərbələr vurur.  

İttifaq MİRZƏBƏYLİ,  
“Xalq qəzeti”

Azərbaycan öz dövlət müstəqilliyini bərpa etdikdən sonra 
bu böyük tarixi nailiyyətimizi gözü götürməyənlərin çoxsaylı 
fitnə-fəsadları ilə rastlaşmışıq. Dəfələrlə ölkəmizdə dövlət 
çevrilişinə cəhdlər olub, vətəndaş müharibəsi törətməyə çalışıblar, 
hamını itaətsizliyə çağırıblar və sair. Ulu öndər Heydər Əliyevin 
siyasi uzaqgörənliyi, idarəetmədəki təcrübəsi və xalqın onu 
dəstəkləməsi nəticəsində bütün bunların qarşısı daim alınıb. Ona 
görə də bədxahlarımız son ümid yeri olaraq ümummilli liderimizin 
fiziki cəhətdən yox edilməsi kimi daha dəhşətli ssenariləri 
dövriyyəyə buraxmış və bütün hallarda planları puç olmuşdur. 

Ümumdünya Turizm Təşkilatı 
ilə Azərbaycan arasında  

əməkdaşlıq perspektivləri 
müzakirə olunub 

Xarici işlər naziri Ceyhun Bayramov 
İspaniyaya rəsmi səfəri çərçivəsində 
sentyabrın 7-də Ümumdünya Turizm 
Təşkilatının (ÜTT) Baş katibi Zurab 
Pololikaşvili ilə görüşüb.

Xarici İşlər Nazirliyinin Mətbuat xidməti idarəsindən 
AZƏRTAC-a bildirilib ki, Ceyhun Bayramov Azərbaycanın 
turizm sahəsinin inkişafına böyük əhəmiyyət verdiyini və bu 
xüsusda ÜTT ilə əməkdaşlıq əlaqələrinin önəmli olduğunu 
bildirib. Son illər ərzində ölkəmizdə turizm üzrə infrastruk-
turun inkişafı istiqamətində genişmiqyaslı işlərin görüldü-
yünü diqqətə çatdıran nazir Azərbaycanın ölkə və regional 
səviyyədə turizm sahəsində təhsil və təlim imkanlarının 
artırılmasında maraqlı olduğunu qeyd edib. Xarici işlər naziri, 
həmçinin ölkəmizin işğaldan azad olunmuş ərazilərində turizm 
sahəsində imkanlar barədə qarşı tərəfə məlumat verib.

ÜTT-nin Baş katibi Zurab Pololikaşvili Azərbaycanda, 
habelə regionda turizmin inkişafı potensialının yüksək ol-
duğunu və ölkəmizlə birgə layihələrin həyata keçirilməsinə 
və tədbirlərin təşkilinə hazır olduqlarını bildirib. Bu xüsusda, 
Azərbaycan Respublikasının Dövlət Turizm Agentliyi və 
aidiyyəti qurumlarla birlikdə təhsil və innovasiya sahələrində 
proqramların həyata keçirilməsinin vacibliyi vurğulanıb.

Görüşdə, həmçinin Azərbaycanın ÜTT-nin qərarverici 
orqanlarında təmsilçiliyi, birgə tədbirlərin və konfransların 
təşkili məsələləri, beynəlxalq təşkilatlarda turizm sahəsində 
təşəbbüslər ətrafında fikir mübadiləsi aparılıb, qarşılıqlı maraq 
doğuran digər məsələlər müzakirə edilib. 

Paşinyan iqtidarı Rusiyada 
fəaliyyət göstərən bir çox mətbu 

nəşrləri bloklamağa cəhd edir

Son illər Rusiya Federasiyasının ərazisində 
qatı millətçi, şovinist siyasət yürüdən erməni 
qəzetlərinin, informasiya saytlarının və internet 
televiziyalarının sayı sürətlə artır. 2020-ci ilin 
payızında Azərbaycanın 44 günlük savaşda 
Ermənistanı məğlub etməsi erməni ideoloq-
larının və jurnalistlərinin canlarına vəlvələ 
salıb. Görünən budur ki, son günlər erməni 
mətbuatında ölkəmizə qarşı “nifrət dozası” 
kəskin şəkildə artıb.

Burada bir məqam diqqəti cəlb edir. Əgər 
əvvəllər erməni KİV-nin əsas hədəfi Azərbaycan 
xalqı və dövləti, ölkəmizin ləyaqətli insanları 
və ziyalıları idisə, son aylar erməni jurnalistləri 
İkinci Qarabağ müharibəsindəki biabırçı 
məğlubiyyəti “heç cür həzm edə bilməyərək”, 
Ermənistanın hazırkı iqtidarını eninə-geninə 
söyürlər. 

Nikol Paşinyan hökuməti hesab edir ki, 
rəsmi İrəvanın “hər bir addımını qara rəngdə 
təqdim edən” Rusiyadakı erməni mediasının 
arxasında Emənistanın radikal müxalifəti və 
revanşist qüvvələri dayanır. Onlar bu yolla 
Ermənistanda hakimiyyəti dəyişdirməyə can 
atırlar. 

Nikol Paşinyan və onun komandası, təbii 
ki, hakimiyyətdən getməyi ağlına belə gətirmir. 
Buna görə də Ermənistan iqtidarı “qərəzli mətbu 
nəşrlərin ağzını müxtəlif bəhanələrlə yummağı” 
qərara alıb.   

Bu arada qatı erməni millətçilərinə xidmət 

edən “Oragir.news” informasiya portalı yazıb 
ki, Nikol Paşinyan hakimiyyəti hazırda nəyin 
bahasına olursa-olsun Rusiya Federasiyasının 
ərazisində fəaliyyət göstərən bir çox KİV-i blok-
lamağa çalışır. Saytın iddiasına görə, bu barədə 
rəsmi İrəvandan bu ölkənin Rusiyadakı səfiri 
Vaharşak Arutyunyana xüsusi tapşırıq verilib. 

Guya səfir Moskvadakı müvafiq qurumları 
inandırmalıdır ki, Rusiyada fəaliyyət göstərən 
bir çox erməni kütləvi informasiya vasitələri  
“Rusiyanın sülhsevər siyasətinə qarşı çıxır və 
bununla da Cənubi Qafqazda sabitliyi pozurlar”. 

Sayt adını açıqlamadığı mənbəyə istinadən 
iddia edir ki, Ermənistan hökuməti tərəfindən 
qarşı tərəfə artıq bir çox KİV-in adı təqdim edi-
lib. Səfir, təbii ki, həmin nəşrlərin bağlanmasına 
çalışmalıdır və bunun üçün əlindən gələni edir.  

Bu arada Ermənistan hökumətinin əlinə 
yaxşı bir fürsət düşüb. Belə ki,  Rusiya Ukrayna-
da başladığı xüsusi hərbi əməliyyat səbəbindən 
ölkə KİV-nə müəyyən məhdudlaşdırıcı reqla-
ment  tətbiq edib. 

“Oragir.news” saytı iddia edir ki, Ermənistan 
hökuməti məhz bu məqamdan sui-istifadə 
edərək, Rusiyada fəaliyyət göstərən erməni 
mətbuatını məhdudlaşdırmağa və bununla 
da konstruktiv müxalifəti ölkənin ictimai-siyasi 
həyatından təcrid etməyə çalışır. 

M.HACIXANLI,  
“Xalq qəzeti”  

Erməni KİV-i uzun illərdir istər ölkə daxilində, istərsə də yaxın-uzaq xarici 
ölkələrdə, Azərbaycan dövlətinə, ölkə iqtidarına, bütövlükdə xalqımıza qarşı 
saxta və qərəzli təbliğatla məşğuldur. Bu nəşrlərin səhifələrindən açıq-aşkar 
qəzəb, kin-küdurət yağır. 

Qazaxıstan azərbaycanlı qadın pilotun 
adına PUA istehsal edib 

“Kazaxstan İnjinirinq” şirkəti Bakıda 
“ADEX 2022” dördüncü Azərbaycan 
Beynəlxalq müdafiə sərgisi və “Securex 
Caspian” 13-cü Beynəlxalq Daxili 
Təhlükəsizlik, Mühafizə və Xilasetmə 
sərgisində ən yeni müdafiə sənayesi 
məhsullarını təqdim edib.
Təqdim olunan qurğular sırasında “Leyla” 

adlı pilotsuz uçuş aparatı olub. Bu aparat aqrar 
və neft-qaz sənayesində, geologiya, monitorinq, 
axtarış və xilasetmə işlərində istifadə oluna 
bilər.

PUA-ya “Leyla” adı Azərbaycanın və Qaf-
qazın ilk qadın pilotu Leyla Məmmədbəyovanın 
şərəfinə verilib. O, Böyük Vətən müharibəsi 
illərində dörd mindən çox pilot və desantçıya 
təlim keçib.

PUA-nın uçuş sürəti 160 kilometr/saat, mak-
simal hündürlüyü 3,5 kilometr, uçuş müddəti 
5 saat, fəaliyyət radiusu 80-100 kilometr təşkil 
edir. PUA 20 kiloqramadək yük qaldıra bilər.

“Xalq qəzeti”

Son sutkada Azərbaycanda COVID-19 
infeksiyasına 502 yoluxma faktı qeydə alınıb

Son sutkada Azərbaycanda yeni növ koronavirus (COVID-19) 
infeksiyasına 502 yoluxma faktı qeydə alınıb, 611 nəfər müalicə olunaraq 
sağalıb.

Nazirlər Kabineti yanında operativ 
qərargahdan verilən məlumata görə, analiz 
nümunələri müsbət çıxan 7 nəfər vəfat edib.

İndiyədək ölkədə ümumilikdə 816 min 589 
nəfərin koronavirus infeksiyasına yoluxması 
faktı müəyyən edilib, onlardan 803 min 562 
nəfər müalicə olunaraq sağalıb, 9 min 838 

nəfər vəfat edib. Aktiv xəstə sayı 3 min 189 
nəfərdir.

Son sutkada yeni yoluxma hallarının 
müəyyənləşdirilməsi ilə əlaqədar 4 min 343, 
bu günə qədər isə ümumilikdə 7 milyon 180 
min 867 test icra olunub. 

USER 2
Машинописный текст
Xalq qəzeti .- 2022.- 8 sentyabr.- S.6.




